
GRALLERT, SIEGFRIED (66): Gebore en Kölle [CD1 46]

Mer woren met de Pänz un de Pänz vun de Pänz em Starlight Express en Bochum un sin bei sechs
Personen met zwei Autos natörlich gefahre. Om Hinwäg hatte mer die Enkeldoochter em Wage un om
Rückwäg dä kleine Futzemann. Un dä wor domols vier Johr ungefähr. Dann fing dä om Röckwäg aan zo
verzälle. Säht e: “Oma, Opa, ich ben doch en Kölle gebore.”

“Ja klar, do bes en Kölle geboren.” Alles bestens! Säht e: “Ich ben doch em Dom geboren.”

“Nä”, sage mer, “Denis, do bes nit em Dom gebore, do bes en Kölle gebore, bes en Hohenlind gebore,
do, wo och et Marina, ding Schwester, geboren es.”

“Nä, ich ben em Dom gebore!”

“Nä!”, sage mer, “dat geiht üvverhaup nit! Der Dom es en Kathedrale, es en Kirch. Do kanns de nit
gebore sin.” Säht e: “Doch! Ich ben em Dom geboren. Ich muss dat jo wessen, ich wor jo schleeßlich
dobei!” 

